
Azərbaycan Qarabağın bərpası kimi önəmli 
vəzifəni öz gücünə uğurla yerinə yetirir

Prezident İlham Əliyev martın 5-də 
BMT-nin Məskunlaşma Proqramının 
icraçı direktoru Maimuna Mohd Şərifi 
qəbul edərkən bütün bunlar barədə 
ətraflı bəhs edilib. Dövlətimizin başçısı 
tərəfindən Azərbaycanın BMT-nin 
çox fəal üzvü olduğu, bu beynəlxalq 
təşkilatın müxtəlif qurumları ilə uğurla 
əməkdaşlıq həyata keçirildiyi vuğu-
lanıb. Buna misal olaraq, BMT-nin 
Məskunlaşma Proqramının bərabərlik, 
yoxsulluğun azaldılması və urbaniza-
siya dəyərlərinin təşviq edildiyi diqqətə 
çatdırılıb. 

Ölkə rəhbəri söhbət zamanı 
Azərbaycanda yoxsulluğun azal-
dılması ilə bağlı vəziyyətə də toxu-
nub: “Yoxsulluğun azaldılması ilə 
bağlı hesab edirəm ki, biz bu qlobal 
bəlanın öhdəsindən uğurla gələ 
bildik və Azərbaycanda yoxsulluğun 
səviyyəsi təxminən beş faizdir. Bu 
da onu göstərir ki, sərvətin bərabər 
şəkildə bölüşdürülməsi üçün biz 
enerji sektorundan qaynaqlanan 
gəlirlərdən müvafiq şəkildə istifadə 
edə bilmişik. Əlbəttə, iqtisadi islahat-
larla, məşğulluqla bağlı yeni imkanlar 
Azərbaycanda yeni mənzərə yarada-
caqdır, çünki əhalimiz artır. Buna görə 
də məşğulluqla və əlbəttə ki, bununla 
birbaşa əlaqəli olan yoxsulluğun 
səviyyəsi ilə bağlı məsələlər xüsusi 
əhəmiyyət kəsb edir”. 

Yeri gəlmişkən, xatırladaq ki, 
 BMT-nin Dayanıqlı İnkişaf Hesabatında 
bildirilir ki, respublikamızın 2021-ci ildə 
də mühüm qlobal təşəbbüslərdə fəal 
iştirakı yerli iqtisadi islahatların gedişini 
sürətləndirib, səmərəliliyini artırıb. 
Hesabatda 165 ölkə arasında 55-ci 
yeri tutub. Sənəddə Azərbaycanın 
yoxsulluğun azaldılması, səhiyyə, 
qidalanma, qadınların əmək baza-
rında iştirakı, təmiz su və sanitariya, 
enerjiyə əlçatanlıq, internet istifadəsi, 
nəsli kəsilmək təhlükəsi olan canlı-
ların mühafizəsi, əhalinin rifahının 
yaxşılaşdırılması, şəhər və yaşayış 
məntəqələrinin dayanıqlı inkişafı 
sahələrində əldə etdiyi tərəqqi xüsusi 
vurğulanıb.

Şübhəsiz ki, bu məsələdə 
Azərbaycanın BMT-nin Dayanıqlı 
İnkişaf Məqsədlərinə qoşulması xüsusi 
önəm daşıyıb. Dövlətimizin başçısı 
bununla əlaqədar çıxışlarının birində 
deyib: “Azərbaycan dünyada  2030-cu 
il Gündəliyinin icrası ilə bağlı 3-cü 
Könüllü Milli Hesabatını təqdim edən 
12 ölkədən biri, öz regionunda isə ilk 
dövlət olub”. 

Yeri gəlmişkən, respublikamızda 
pozitiv demoqrafik artım şəraitində 
yoxsulluq səviyyəsinin əhəmiyyətli 
dərəcədə azaldılması bu istiqamətdə 
həyata keçirilən tədbirlərin, eləcə 
də, BMT-nin Dayanıqlı İnkişaf 
Məqsədlərinin daim diqqət mərkəzində 
saxlanılması nəticəsində gerçəkləşib. 
Xatırladaq ki, Dayanıqlı İnkişaf 
Məqsədləri dünyada həyat səviyyəsini 
yüksəltmək, bərabərsizliyi azaltmaq, 
dayanıqlı iqtisadi inkişafa təkan vermək 
kimi vəzifələrin icrasını qarşıya mühüm 
vəzifə kimi qoyub. Uğurla  reallaşdırılan 
inkişaf strategiyası nəticəsində 

Azərbaycanda yoxsulluq son 18 ildə 49 
faizdən 5 faizə enib. “Bərabərsizliyin 
azaldılması” məqsədinə gəlincə, 
Azərbaycan gəlirlərin ədalətli bölgüsü-
nün səviyyəsinə görə dünya üzrə ən 
yüksək pillələrdə qərarlaşıb.

Azərbaycanda aparılan sosial-
iqtisadi islahatlar, əldə edilən makro-
iqtisadi sabitlik və yoxsulluğun aşağı 
olması həyat səviyyəsinə müsbət təsir 
göstərir. Respublikamızda yüksək 
həyat tərzi üçün ən müasir infrastruktur 
və təminat mövcuddur. Azərbaycanın 
dünya iqtisadiyyatına sürətli inteqrasi-
yası ixracın genişlənməsini şərtləndirir, 
bu şəraitdə ticarət tərəfdaşlarının sayı 
da ilbəil artır. Hazırda dünyanın 180 
ölkəsi ilə ticari-iqtisadi əlaqələr həyata 
keçirilir. 

Xarici bazarda rəqabətin 
kəskinləşməsinə baxmayaraq, ölkə 
məhsul ixracında öz payını qoruyur və 
bu paya görə Azərbaycan 200-ə yaxın 
dövlət arasında ilk 70-likdə qərarlaşıb. 
Əlverişli biznes mühiti və iqtisadiyyatın 
rəqabət qabiliyyəti adambaşına gəlir 
səviyyəsinin artmasına nail olmaq 
üçün əsas şərt rolunu oynayıb.

Prezident İlham Əliyev 
Məskunlaşma Proqramının icraçı 
direktoru ilə söhbətində daha son-
ra deyib: “İşğaldan azad edilmiş 
əraziləri ziyarət etdiyiniz üçün sizə 
minnətdaram. Bilirəm ki, Ağdamda 
olmusunuz və dağıntının miqyasını 
öz gözlərinizlə görmüsünüz. Sizi əmin 
edə bilərəm ki, işğaldan azad olunmuş 
bütün ərazilərdə vəziyyət eynidir. Hər 
şey dağıdılıb, məhv edilib, vandalizm, 
barbarlıq nəticəsində Ağdam mövcud 
deyil. On minlərlə insanın məskəni 
olmuş şəhər indi dağıntılar içindədir. 
Bu, işğal illəri ərzində ermənilər, 
erməni cinayətkar rejimi tərəfindən 
törədilmişdir. Demək olar ki, otuz il 
ərzində Azərbaycan mədəniyyəti və 
tarixinin izini silmək üçün şəhərlərimiz, 
kəndlərimiz, tarixi və dini abidələrimiz 
qəsdən, planlaşdırılmış şəkildə dağı-
dılırdı. Lakin torpaqlarımızın azadlığı 

uğrunda müharibə onu göstərdi ki, gec 
və ya tez ədalət zəfər çalacaqdır...”.

Dövlətimizin başçısı söhbətində, 
eyni zamanda, işğal illəri ərzində 
beynəlxalq birliyin erməni faşizminin 
barbarlığına susduğunu, BMT-nin 
Təhlükəsizlik Şurası, Baş Assamb-
leyası və digər mühüm beynəlxalq 
təşkilatlar tərəfindən Azərbaycanın 
mövqeyini dəstəkləyən qərar və 
qətnamələr qəbul edilməsinə bax-
mayaraq, Ermənistana ciddi təzyiq 
göstərilmədiyini, işğalçı ölkəyə qarşı 
heç bir sanksiya tətbiq edilmədiyini 
bildirib. Ölkə rəhbəri qeyd edib ki, hətta 
bəzi ölkələr tərəfindən təcavüzkarı və 
təcavüzün qurbanını tərəzinin eyni 
gözünə qoymağa cəhd olunub. 

Azərbaycanın Prezidenti qeyd 
edib ki, ermənilərin bu əraziləri uzun 
müddət ərzində öz nəzarəti altında 
saxlamalarının əsas səbəblərindən 
biri də məhz həmin cəzasızlıq şəraitin 
yaradılması olub. 

Söhbətdə hazırda Azərbaycanın 
qarşısında mühüm çağırışların – 
 Qarabağ və Şərqi Zəgəzurun yenidən 
qurulması kimi önəmli bir vəzifənin da-
yandığı diqqətə çatdırılıb. Eyni zaman-
da, düşməndən təmizlənən ərazilərdə 
genişmiqyaslı bərpa prosesinin 
aparıldığı və bu işlərın Azərbaycanın 
öz gücünə gerçəkləşdirildiyi göstərilib. 
Həmçinin tikinti-quruculuq layihələrinin 
bundan sonra da sürətlə aparılacağı 
xatırladılıb. Amma buna baxmayaraq, 
qəribədir ki, indiyə qədər bu məsələ 
ilə bağlı nə donor konfransı ilə bağ-
lı ideyalar reallaşıb, nə də hansısa 
bir dövlətin maliyyə dəstəyi nəzərə 
çarpıb. Hətta məşhur qeyri-hökumət 
təşkilatları, beynəlxalq fondlar da 
Qarabağ və Şərqi Zəngəzurda baş 
verənlərə göz yumub. 

Prezident söhbətində dünya-
nın erməni barbarlığı haqqında əsl 
həqiqəti öyrənməsinin zəruriliyini 
də diqqətə çatdırıb və  işğalçının 
belə vandal əməllərinə görə 
cəzalandırılmasının vacibliyini 

qeyd edərək, xatırladıb ki, düzdür, 
Azərbaycan Ermənistanı Vətən 
müharibəsində heç vaxt unutmaya-
cağı bir şəkildə cəzalandırıb. Amma 
təcavüzkarın beynəlxalq səviyyədə 
də əməlinə qiymət veriləcəyinin 
gözlənildiyini diqqətə çatdırıb: 
“Əlbəttə ki, təzminat məsələsi var. 
Biz təzminat tələb edirik. Bu məsələni 
beynəlxalq arenada qaldırmaqda bizə 
kömək etmək üçün artıq beynəlxalq 
təsisatları, hüquqşünas qrupları cəlb 
etmişik. Beləliklə, planlar bundan 
ibarətdir. Düşünürəm ki, gələn ilin 
proqramı üçün biz əməkdaşlığımızı 
yaranmış bu mühüm reallığa uyğun-
laşdırmalıyıq”.

Prezident İlham Əliyev söhbətinin 
sonunda işğaldan azad edilən 
ərazilərin “barıt çəlləyinə” çevrilməsi 
– minalanması səbəbindən bu torpaq-
lara məcburi köçkünlərin qaytarılması 
vaxtının uzandığını xatırladaraq, bu 
istiqamətdə tədbirlərin sürətlə həyata 
keçirildiyini, həmçinin geri qayıdacaq 
insanlar üçün layiqli şərait yaratmaq 
üçün mühüm layihələrin reallaş-
dırıldığını bildirib. Həmçinin Livan 
böyüklüyündə bir ərazinin necə bərpa 
edildiyinin işğaldan, dağıntıdan və 
başqa ciddi problemlərdən əziyyət 
çəkən digər ölkələr üçün yaxşı nümunə 
olacağına əminliyini diqqətə çatdırıb. 

Maimuna Mohd Şərif isə 
Azərbaycanın məqsədinin Ağdam da 
daxil olmaqla işğaldan azad edilmiş 
ərazilərdə sıfır emissiyalı müasir eko-
şəhər konsepsiyasının tətbiq edilməsi 
olmasını məmnunluqla vurğulayıb. 
O, BMT-nin Məskunlaşma Proqra-
mının dünyanın müxtəlif ölkələrində 
postmünaqişə şəraitində şəhərlərin 
qurulmasında, dayanıqlı şəhər inkişaf 
konsepsiyalarının yaradılmasında 
təcrübəsi ilə dəstək verdiyini və bu 
xüsusda Azərbaycan hökuməti ilə də 
sıx əməkdaşlığa hazır olduğunu da 
diqqətə çatdırıb. 

V.BAYRAMOV, “Xalq qəzeti”

 Azərbaycan dövləti hazırda keyfiyyətcə yeni bir dövrə 
– 2021‒2030-cu illəri əhatə edən strateji mərhələyə daxil 
olub. Ölkənin ərazi bütövlüyünün bərpası ilə səciyyələnən 
yeni strateji dövrdə dərin struktur-institusional islahatlar 
hesabına yüksək iqtisadi artım mənbələrinin tapılması 
vasitəsilə Azərbaycan dövlətinin qüdrətinin daha da artı-
rılması, yüksək rifah cəmiyyətinin qurulması, azad edilmiş 
bölgələrə tarixi qayıdış və əbədi məskunlaşmanın təmin 
edilməsi qarşıya mühüm vəzifə kimi qoyulub. 

Ölkəmizin beynəlxalq siyasəti 
strateji xarakter daşıyır

Deputat daha sonra bildirib ki, köklü islahat-
ların aparıldığı vaxt hakimiyyətin üç əsas qolun-
dan biri olan qanunverici orqan kənarda qala 
bilməzdi. Milli Məclisə keçirilən növbədənkənar 
seçkilər də qanunverici orqanın proseslərlə 
ayaqlaşması, yeni dövrə uyğunlaşması 
məqsədi daşıyırdı. Beləliklə, beynəlxalq nüfuzlu 
təşkilatların da etiraf etdiyi kimi, tam demokra-
tik və şəffaf şəkildə ölkədə parlament seçkiləri 
reallaşdı. Siyasi qüvvələrin iştirak etdiyi seçkilər 
nəticəsində çoxpartiyalı parlament formalaşdı. 
Avropa İttifaqı da seçkilərin keçirilməsi ilə bağlı 
obyektiv bəyanat verərək Azərbaycan parla-
menti ilə əməkdaşlığa hazır olduğunu bildirdi.

Seçkilərdən sonra VI çağırış Milli Məclisin 
strukturunda da ciddi dəyişiklik edildi. Belə 
ki, ilk dəfə olaraq müxalifət partiyaları-
nın nümayəndələri parlamentin, eləcə də 
komitələrin rəhbərliyində təmsil olundu. Bu da 
Azərbaycanda siyasi sistemi möhkəmləndirmək, 
münasibəti sağlam məcrada gücləndirmək baxı-
mından mühüm önəm daşıyırdı. 

Qeyd olunanlarla yanaşı, hazırda ölkədə 
həyata keçirilən islahatların həm konseptual, 
həm də struktur xarakteri yüksək əhəmiyyətə 
malikdir. Azərbaycan sosialyönümlu dövlətdir, 
atılan addımlar və reallaşdırılan bütün 
layihələrin mərkəzində şübhəsiz ki, insan amili 
dayanır. Bu, dövlətin qəbul etdiyi qərarlarda 
daha aydın nəzərə çarpır. Belə ki, minimum 
əməkhaqlarının, pensiyaların müntəzəm şəkildə 
artırılması, bununla yanaşı, şəffaflıq prinsipinin 
əsas tutulması buna bir daha sübutdur.

Ölkənin inkişafı üçün vacib şərt olan milli 
həmrəyliyin möhkəmləndirilməsi istiqamətində 
də bütün sahələrdə səmərəli addımlar atılıb, 
vətəndaş cəmiyyətinin inkişaf etdirilməsi, siyasi 
sabitliyin ölkəmizdə bərqərar olması ilə bağlı 
ciddi uğurlar qazanılıb. 

Bütün bunlarla yanaşı, Azərbaycan 
beynəlxalq arenada da dövlət nüfuzu-
nun gücləndirilməsi, milli maraqların qəbul 
etdirilməsi yönündə uğurlu siyasi kurs yürüdür. 
Bu sahədə bir neçə istiqamətdə dövlətimizin 
diplomatik uğurunu xatırlatmaq yerinə düşər. 

Məsələn, türkdilli dövlətlərin əməkdaşlığı 
sahəsində Azərbaycan önəmli rol oynayır. Av-
ropa İttifaqına üzv olan doqquz ölkə ilə strateji 
tərəfdaşlıq sənədləri var. Bu da sözügedən qu-
ruma üzv ölkələrin üçdəbir hissəsini təşkil edir.

Qonşu ölkələrlə qurulan münasibətlərdə də 
dostluq amili əsas yer tutur. Azərbaycan, eyni 
zamanda, İslam dünyasında da böyük nüfuza 
malikdir. Respublikamızın beynəlxalq siyasəti 
situativ yox, strateji xarakter daşıyır.

Bu gün Azərbaycan 120 ölkəni özündə 
birləşdirən, BMT-dən sonra dünyanın ikinci 
ən böyük beynəlxalq təşkilatı olan Qoşulma-
ma Hərəkatının üzvü və bu Hərəkata sədrlik 
edən dövlətdir. Azərbaycanın hazırda da sədr 
kimi irəli sürdüyü təşəbbüslər, görülən işlər bu 
təşkilatın beynəlxalq nüfuzunu böyük ölçüdə 
gücləndirir.

Rəşad Mahmudov sonda bildirib: Göründü-
yü kimi, Azərbaycan dünyanın qlobal arenanın 
bütün siyasi qütblərinin əməkdaşlıq etməkdə 
maraqlı olduğu ölkədir və bütün bunlar məhz 
Prezident İlham Əliyevin həyata keçirdiyi dərin 
stategiyanın məntiqi nəticəsidir. Belə bir ugurlu 
siyasi xəttin isə Azərbaycanı bölgənin lider 
dövlətindən dünyanın inkişaf etmiş ölkələri sıra-
sına çıxaracagına şübhə dogurmur.

“Xalq qəzeti”

Prezident İlham Əliyevin həyata keçirdiyi islahatlar paketinin əsas hədəfi 
ölkəmizin çağdaş dövrlə ayaqlaşması və Azərbaycan xalqının daha firavan 
həyatının təmin edilməsidir. Zaman keçdikcə dövlət başçısının imzaladığı və 
reallaşdırdığı mütərəqqi qərarların mühüm əhəmiyyətinin xalqın həyatında 
hiss olunması bunun bariz ifadəsidir. 2020-ci ildə keçirilən növbədənkənar 
parlament seçkiləri də ölkə rəhbərinin islahat kursunun tərkib hissəsi idi. 
Prezidentin islahatlar paketi idarəetmənin təkmilləşməsi və sosial rifahın 
yaxşılaşdırılması məqsədi daşıyırdı. Bu fikirləri Milli Məclisin Səhiyyə Komitəsi 
sədrinin müavini, YAP İdarə Heyətinin üzvü Rəşad Mahmudov söyləyib.

Son iki ayda DSMF tərəfindən əhaliyə 
müavinətlər üzrə 34 faiz, təqaüdlər 

üzrə 25 faiz çox vəsait ödənilib
Fond yanvar-fevral aylarında 772 min 

şəxsi sosial müavinət və təqaüdlə təmin 
edib
Cari ilin yanvar və fevral aylarında Əmək 

və Əhalinin Sosial Müdafiəsi Nazirliyinin 
tabeliyindəki Dövlət Sosial Müdafiə Fondu 
tərəfindən 772 min şəxsə sosial müavinət və 
təqaüd ödənilib. Onlardan 407 min nəfəri sosial 
müavinətlə, 365 min nəfəri Prezidentin aylıq 
təqaüdü ilə təmin olunub.

Müavinət ödənişləri üçün ötən ilin müvafiq 
dövrünə nisbətən 34 faiz çox olmaqla 132 mil-
yon manat, təqaüd ödənişləri üçün 25 faiz çox 
olmaqla 89 milyon manat sərf olunub.

Son üç ildə müavinət və təqaüdlərin də 
elektron təyinatı sistemləri işə salınıb. 2022-ci 
ilin 2 ayında 86 min müavinət və təqaüd təyinatı 
e-sistem üzərindən proaktiv qaydada aparılıb.

“Xalq qəzeti” 

Ukrayna ərazisində Rusiyanın xüsusi hərbi əməliyyatı davam edir. 
Rusiya Prezidenti Vladimir Putin İsrailin Baş naziri Naftali Bennetlə 
telefon söhbəti zamanı Ukrayna ilə danışıqların martın 7-də keçirilmiş 
üçüncü raundu barədə danışıb. Telefon əlaqəsi İsrail tərəfinin təşəbbüsü 
ilə baş tutub. Məlumatı Kremlin mətbuat xidmətinə istinadən TASS verib. 

Məlumatda deyilir: “Rusiyanın Don-
basın müdafiəsi istiqamətində həyata 
keçirdiyi xüsusi hərbi əməliyyatın müxtəlif 
aspektləri müzakirə olunub. Vladimir Putin 
martın 7-də Belarusda baş tutmuş Ukray-
nanın hakimiyyət nümayəndələri ilə danı-
şıqların üçüncü raundunu qiymətləndirib”. 

Rusiya Prezidentinin köməkçisi, Uk-
rayna ilə danışıqlarda Rusiya nümayəndə 
heyətinin rəhbəri Vladimir Medinski isə 
bəyan edib ki, ölkəsi Kiyevlə Krım, Donetsk 
və Luqanskın tanınması məsələsini həll 
etməyə çalışır: “Mən Ukrayna tərəfinin da-
nışıqlar zamanı və ondan sonra dedikləri 
barədə şərh vermək istəməzdim. Biz 
bunları açıqlamamaq barədə razılaşmışıq. 
Onların sözlərinə görə, bu (Krımın Rusi-
yaya məxsusluğunu, eləcə də Donetsk və 
Luqanskın suverenliyini tanımaq), “praktiki 
olaraq mümkün deyil”. Mənim fikrimcə, 
“mümkün deyil” və “praktiki olaraq müm-
kün deyil” arasında fərq böyükdür. Hər iki 
məsələ Rusiya, rusiyalılar və əlbəttə, bizim 
nümayəndə heyəti üçün birinci dərəcəlidir. 

Ümid edirəm ki, biz gec-tez həll yolu tapa-
cağıq”. 

O, eyni zamanda, bildirib ki, martın 
6-da Rusiya ukraynalıların humanitar 
dəhliz vasitəsilə çıxarılması üçün 600 
avtobus hazırlayıb, amma təxliyə Kiye-
vin nəzarətində olmayan yerli hərbçilərin 
hərəkəti üzündən pozulub. 

Medinski deyib ki, Rusiya atəşkəsə 
əməl etməyə söz verib, hər gün təxminən 
beş-yeddi saat buna əməl edir: “Amma 
buna baxmayaraq, şəhərlərdən heç kim 
çıxmayıb. Yəni ukraynalı hərbçilər insan-
ların şəhərləri tərk etməsinə imkan vermir 
və onları canlı sipər kimi saxlayır. Prob-
lem bundadır. Onlar Kiyev hökumətinin 
əmrlərinə tabe olmurlar”. 

Rusiyanın Ukraynadakı humanitar 
yardım üzrə idarələrarası koordinasiya 
qərargahının yaydığı məlumata görə, 
Moskva çərşənbə günü səhər saat 
10:00-dan etibarən sükut rejimi elan edib 
və Ukraynanın bir sıra şəhərlərindən, o 
cümlədən Kiyevdən humanitar dəhlizlər 

açmağa başlayıb. Rusiya Ukrayna tərəfi 
ilə razılaşma əsasında insanları Ki-
yev şəhərindən və ona bitişik yaşayış 
məntəqələrindən humanitar dəhlizlər 
vasitəsilə Belarus ərazisindən keçməklə 
Qomel şəhərinə, oradan isə cənub 
istiqamətində hava yolu ilə Rusiya Federa-
siyasına çatdırmağa hazırdır. Eyni zaman-
da, dinc əhalinin Çerniqov şəhərindən 
Belarus ərazisindən keçməklə Qomel 
şəhərinə, oradan hava nəqliyyatı ilə Rusi-
yaya, eləcə də Sum şəhərindən iki marşrut 
üzrə Poltava və Belqorod şəhərlərinə, 
sonra hava, dəmir yolu və avtomobil 
nəqliyyatı ilə seçilmiş istiqamətlərə və ya 
müvəqqəti yaşayış məntəqələrinə çatdırıl-
ması nəzərdə tutulur. 

İnsanların təxliyəsi məsələsi Ukrayna 
Prezidenti Volodimir Zelenskinin fransalı 
həmkarı Emmanuel Makronla telefonla 
danışığı zamanı da müzakirə olunub. 
Bu barədə Zelenski özünün “Twitter” 
səhifəsində yazıb: “Mən Emmanuel 
Makronla daimi dialoqu davam etdirirəm. 
Əhalinin təxliyəsi və lazımi yüklərin çat-
dırılması üçün humanitar dəhlizlərə dair 
sazişlərin icrasını müzakirə etdik”.

Ukraynadakı vəziyyət Türkiyənin də da-
imi diqqət mərkəzindədir. Prezident Rəcəb 
Tayyib Ərdoğan 20-dən çox ölkənin lideri 
ilə bu məsələni müzakirə etdiyini bildirib: 

“Ukraynadakı vəziyyət təmaslarımızın 
gündəmində qalmaqdadır. Bu məsələ ilə 
bağlı müzakirələri davam etdiririk”.

Türkiyə liderinin sözlərinə görə, hazırkı 
vəziyyətdə Türkiyənin regiondakı mövqeyi-
ni dəqiqləşdirmək çox vacibdir: “Ona görə 
də bu mərhələdə hakimiyyətlə xalqın birliyi 
çox əhəmiyyətlidir”.

Ərdoğan deyib ki, martın 9-da İsrail 
Prezidenti İshak Hersoqun Türkiyəyə səfəri 
başlayır. Martın 10-da isə Azərbaycan lideri 
İlham Əliyev Türkiyəyə gəlir.

ABŞ isə Varşavanın təklifi ilə Polşa-
ya “Patriot” zenit-raket komplekslərini 
göndərmək niyyətindədir. Bu barədə 
ABŞ Silahlı Qüvvələrinin Avropa Koman-
danlığının nümayəndəsi Adam Miller 
məlumat verib. Onun sözlərinə görə, 
söhbət iki “Patriot” batareyasının Polşa-
ya yerləşdirilməsindən gedir. Bu addım 

Vaşinqtonun müttəfiqlərini və NATO 
kontingentinin yerləşdiyi əraziləri potensial 
təhlükədən qorumağa imkan verəcək.

Bundan əlavə, BBC-nin yaydığı 
məlumata görə, ABŞ Rusiyadan neft, 
qaz və kömür idxalını tamamilə qadağan 
edib. Prezident Cozef Bayden bununla 
bağlı qərarı təsdiqləyib. Baydenin fikrincə, 
bununla Rusiyaya daha güclü bir zərbə 
vurulmuş olacaq: “Biz müharibənin subsidi-
yalaşdırılmış bir hissəsi olmayacağıq”. 

Onun sözlərinə görə, dünyada qaz 
qiymətlərinin bahalaşması ilə əlaqədar 
artan təhlükələrə baxmayaraq, bu addım 
ölkədə geniş siyasi dəstəyə malikdir. 

Artıq Kanada da Rusiyadan neft-
qaz idxalına embarqo qoyub. Bundan 
əlavə, Böyük Britaniya da elan edib ki, 
ilin sonunadək Rusiyanın neft-qazından 
tamamilə imtina ediləcək. 

Qeyd edək ki, Avropadan fərqli olaraq 
ABŞ-ın neft idxalında Rusiya cəmi 3 faiz 
paya malikdir. Avropanın neft tələbatının 
ödənməsində isə Rusiya 20 faizdən artıq 
rol oynayır. Niderland və Almaniyada bu 
rəqəm daha yüksəkdir – 25 faizə qədər. 
Ancaq Avropa üçün qısa müddətdə Rusiya 
neftinə alternativ tapmaq imkanları böyük 
olsa da, qazla bağlı bunu demək mümkün 
deyil. 

Ona görə də Avropa İttifaqı Rusiyadan 
enerji daşıyıcılarının idxalını qadağan 
etmək niyyətində deyil. Bu barədə Aİ-nin 
xarici işlər və təhlükəsizlik siyasəti üzrə ali 
nümayəndəsi Jozep Borrel bəyan edib. 
O, bu bəyanatı Vaşinqtonun Rusiyanın 
enerji daşıyıcılarına tətbiq etdiyi qadağa-
nı nəzərdə tutan yeni sanksiyaları elan 
etməsindən sonra səsləndirib: “Biz Rusiya-
dan enerji daşıyıcılarının idxalını qadağan 
etməyəcəyik. Biz bu məsələdə Baydenin 
arxasınca getməyəcəyik”. 

O, Ukraynanın Aİ-yə qəbul olun-
ması məsələsinə də toxunaraq bildirib 
ki, bu, mümkündür, amma tezliklə baş 
verməyəcək.

Birləşmiş Millətlər Təşkilatının İnsan 
Haqları üzrə Ali Komissarlığı isə Rusiyanın 
Ukraynaya qarşı müharibəsinin başlama-
sından indiyə qədər 474 mülki vətəndaşın 
həlak olduğunu bildirib. Amma məlumat 
dəqiqləşdirilir, itkilər daha çox ola bilər: 
“Döyüşlərin davam etdiyi ərazilərdən vax-
tında məlumat almaq mümkün olmur”. 

UNİAN-ın verdiyi məlumata görə, 
müharibə zamanı 861 ukraynalı müxtəlif 
dərəcəli xəsarətlər alıb. 

10 mart 2022-ci il, cümə axşamı 5

Ukraynada vəziyyət gərgin olaraq qalır

USER 2
Машинописный текст
S.5.




